लुम्बिनी प्रदेश सरकार
उद्योग, पर्यटन तथा सहकारी मन्त्रालय
राप्ती उपत्यका, (देउखुरी), नेपाल।
 आ.व. २०८१/२०८२ को बार्षिक नीति तथा कार्यक्रम (प्रस्तावित)
1. उद्योग तथा बाणिज्य फर्म दर्ता, नविकरण र खारेजी प्रकृयालाई विद्युतीय प्रणालीमा आवद्ध गरी सरल एवम् सहज बनाउँदै लगिनेछ। यस प्रयोजनका लागि न्यूनतम शुल्कमा दर्ता तथा नवीकरणलाई प्रदेशभर अभियानका रुपमा सञ्चालन गरिनेछ। उद्योग, पर्यटन तथा सहकारी मन्त्रालयको कार्यक्षेत्र भित्रका सेवालाई एकीकृत रुपमा सबै जिल्लाबाट प्रदान गर्नेगरी मौजुदा संगठन संरचनामा पुनरावलोकन गरिनेछ।
2. “स्वदेशमै उद्यम गरौं" भन्ने मूल नारासहित युवा लक्षित सीप परीक्षणसहितको सीपमूलक तथा उद्यमशीलता विकास तालिम प्रदान तथा प्रविधि हस्तान्तरण गरिनेछ। लक्षित वर्गमा उद्यमशीलताको विकासमार्फत स्वरोजगार श्रृजना गर्ने रणनीति लिइनेछ। प्रत्यक्ष रोजगारी र आन्तरिक आयलाई बृद्धि हुने आयोजना तथा कार्यक्रमहरुलाई प्राथमिकता दिइने नीति लिइनेछ। उद्यम विकास कोषलाई निरन्तरता दिइनेछ।
3. बजारमा खाद्य तथा गैरखाद्य बस्तुको सहज उपलब्धता, गुणस्तरीयता तथा उचित मूल्य कायम राख्नको लागि उपयुक्त व्यवस्था मिलाई प्रदेशभित्रको आपूर्ति व्यवस्थालाई सहज बनाइनेछ। बजार अनुगमन कार्यलाई थप प्रभावकारी बनाइनेछ। दुर्गम जिल्लामा सुपथ मूल्य पसल सञ्चालनको कार्यलाई निरन्तरता दिइनेछ।
4. रोल्पा र रुकुम (पूर्व) लाई अल्लो, कम्बल र स्लेट ढुङ्गा, प्यूठानलाई अल्लो, दाङलाई छालाजन्य बस्तु, हातेकागज र खुकुरी, गुल्मीलाई कफी र स्लेट ढुङ्गा, पाल्पालाई ढाका तथा करुवा उत्पादन, बर्दियालाई बेतबाँस उद्योग, नवलपरासी (ब.सु.प.) जिल्लालाई उखु र केरा तथा पटेरबाट निर्माण गरिने हस्तकलाका सामाग्रीको उत्पादनको सघन क्षेत्रको रुपमा विकास गर्दै जाने नीति यसवर्ष पनि निरन्तरता दिइनेछ। साथै अन्य जिल्लाहरुमा पनि उत्पादन सम्भावना भएका क्षेत्र पहिचान गरी निजी क्षेत्रसँगको सहकार्यमा सीप र प्रविधि उपलव्ध गराइनेछ।
5. निजी क्षेत्रबाट सञ्‍चालन भएका उद्योगहरुको बाहुल्यता भएको तथा उनीहरुकै स्वामित्व भएको क्षेत्रलाई स्थानीय तहको सिफारिसमा नयाँ ‍औद्योगिक ग्राम घोषणा गर्ने नवीन नीति अवलम्बन गर्ने विषयमा पहल गरिनेछ। 
6. लुम्बिनी प्रदेशमा रोजगारी क्षेत्रको पहिचान, श्रमिक र रोजगारदाता बीचको अन्तसम्बन्ध, सामाजिक सुरक्षा, श्रमशक्ति आपूर्ति व्यवस्थापन लगायतका विषयहरु समेटी श्रम तथा रोजगार नीति तर्जुमा गरिनेछ। 
7. असंगठित क्षेत्रका श्रमिकहरुको जीवनमा सुधार ल्याउन स्थानीय तहको सहकार्यमा तथ्याङ्क संकलन तथा अभिलेखीकरण गरी आवश्यक सीप, प्रविधिसहित रोजगारी तथा स्वरोजगार बनाइनेछ र सामाजिक सुरक्षा प्रणालीमा आवद्ध गरिनेछ। 
8. बैदेशिक रोजगारीलाई व्यवस्थित गर्न आवश्यक सूचना, सीपयुक्त तालिम, विदेशबाट फर्केका व्यक्तिहरुको सीप परीक्षण, न्यायमा पहुँचको सुनिश्चितता, प्राप्त विप्रेषणको सही उपयोग गर्न वित्तीय साक्षरता कक्षा सञ्‍चालन तथा मनोसामाजिक असर न्यूनीकरण गर्न विगत आर्थिक वर्षदेखि विभिन्न स्थानीय तहको सहकार्यमा सञ्चालन भएको आप्रवासी स्रोत केन्द्रलाई आगामी आर्थिक वर्षदेखि प्रदेशभर लागू गरिनेछ। 

9. विश्वविद्यालयसँगको सहकार्यमा उद्योगहरुले स्थानीय स्तरमा पारेको वातावरणीय प्रभावको अध्ययन/ अनुसन्धान गर्ने तथा उद्योगहरुमा व्यवसायजन्य सुरक्षा तथा स्वास्थ्य सम्बन्धी अभिमुखीकरण कार्यक्रम सञ्‍चालन गरिनेछ। 
10. सहकारीको विकासको लागि नीतिगत, कानूनी तथा संरचनागत सुधार गर्नुका साथै नियमन कार्यलाई थप प्रभावकारी बनाइनेछ। सहकारी विकास कोषमार्फत शेयर सदस्यहरुलाई सहुलियतपूर्ण कर्जा प्रदान गरी उद्यमशीलताको विकास गरिनेछ। सहकारी प्रबर्द्धन कोषको रकमलाई सहकारीमा कार्यरत जनशक्तिहरुको प्रविधि र क्षमता विकासमा अधिकतम् उपयोग गरी आन्तरिक सुशासन प्रबर्द्धन गरिनेछ।
11. बचत कर्ताहरुले सहकारीमा आफूले गरेको बचतको सुरक्षा तथा बचत फिर्तामा केही सहकारी संस्थाहरुको कारणबाट सहकारी क्षेत्रमा परेको नकारात्मक प्रभावलाई न्यूनिकरण गर्न आगामि आर्थिक वर्षमा तीनै तहका सरकार तथा सहकारीकै छाता संगठनहरुसँग समन्वय गरी नियमन प्रक्रियालाई प्रभावकारी बनाइनेछ। वित्तीय कारोबारलाई सुरक्षित र भरपर्दो बनाउन आन्तरिक तथा बाह्य अनुगमनलाई नियमित एवम् प्रभावकारी बनाइनेछ।  
12. सहकारी विकास, प्रवर्द्धन तथा नियमनको प्रभावकारी व्यवस्थापन गर्नेगरी दोस्रो चरणको सहकारी नियमन संरचना, सहकारी विकास प्राधिकरण गठनको कानूनी तथा संरचना स्थापनाको लागि व्यवस्था गरिनेछ। सहकारी बैंकमार्फत मुद्दति राख्ने व्यवस्था मिलाइनेछ।
13. उत्पादन र बजार व्यवस्थापन गरी आयात प्रतिस्थापन गर्ने उद्देश्यका सहकारीहरुलाई दर्ता गरी सञ्‍चालन गर्न प्रोत्साहित गरिनेछ। उत्पादनमूलक, कृषिजन्य र वातावरणमैत्री लगायतका विषयगत सहकारीहरुको विकास र प्रवर्द्धनमा सहयोग हुनेगरी प्रतिस्पर्धाको आधारमा मात्र कार्यविधि तर्जुमा गरी अनुदान दिने प्रणाली विकास गरिनेछ। 
14. पाणिनी ऋषिको तपोभूमि, रेसुङ्गा तपोभूमि, स्वर्गद्वारी, गोरक्ष पात्रदेवता सिद्धरत्ननाथ लगायत प्रदेशका महत्वपूर्ण प्राचीन स्मारकहरु तथा सांस्कृतिक सम्पदा एवं पुरातात्त्विक र पर्यटकीय स्थलहरुको संरक्षण, सम्बर्द्धन, प्रवर्द्धन, अभिलेखीकरण गरी पूर्वाधारको विकासमार्फत पर्यटकीय गन्तव्यको रुपमा विकास गरिनेछ।
15. लुम्बिनीलाई केन्द्रबिन्दु बनाई देवदह, तर्गौली ताल, रामग्राम स्तुपा, ककरपत्तानगर, पण्डितपुर, अनोमाघाट, सैनामैना, सगरहवा, निग्लिहवा, कुदान र तिलौराकोट लगायतका स्थल समावेश गरी पञ्चवर्षीय "लुम्बिनी क्षेत्र पर्यटन प्रवर्द्धन" परियोजना सञ्चालन गरिनेछ। लुम्बिनीमा धार्मिक पर्यटकहरुको संख्या बृद्धि गर्न अन्तर्राष्ट्रिय ख्याति प्राप्त व्यक्तिहरुलाई लुम्बिनी भ्रमणको व्यवस्थापनका लागि सरोकारवालासँग सहकार्य गरिनेछ।
16. कर्णाली प्रदेशसँगको सहकार्यमा तराई, पहाड र हिमाल समेट्नेगरी "लुम्बिनी-ढोरपाटन-दुनै-जुम्ला खलङ्गा-रारा-काँक्रेविहार-कोहलपुर-लुम्बिनी" बुद्ध परिपथ नामक अन्तरप्रदेश पर्यटकीय पदमार्गको नक्साङ्कन गरी सञ्चालनमा ल्याइनेछ।
17. पाल्पा दरबार संग्रहालयलाई ऐतिहासिक, धार्मिक र पुरातात्विक सामग्रीहरुको व्यवस्थापन गर्दै प्रदेशकै नमूना संग्रहालयको रुपमा विकास गर्दै लगिनेछ। प्रदेश सरकारबाट निर्माण सम्पन्न भएका साँस्कृतिक डबलीहरु स्थानीय तहहरुमा हस्तान्तरण गरिनेछ। स्थानीय तहले व्यवस्थापन गर्नेगरी हस्तान्तरण भएको रानीमहल लगायतका पुरातात्विक सम्पदाको विकास र प्रबर्द्धनका लागि ती स्थानीय तहसँग सहकार्य गरिनेछ। 
18. रुरुक्षेत्रको धार्मिक पर्यटन प्रवर्द्धन गरिनेछ। गण्डकी महीमा र शालग्रामको महत्व दर्शाउन रुरु क्षेत्रमा निजी क्षेत्रको सहकार्यमा शालग्राम महोत्सव तथा पूर्वीय दर्शनका विज्ञहरुको सन्त सम्मेलन आयोजना गरिनेछ। अन्तरप्रदेश समन्वय गरी त्रिवेणी-देवघाट-रुरुधाम-मुक्तिनाथ-दामोदर कुण्ड समेटिएको गण्डकी परिक्रमा धार्मिक मार्ग सञ्चालनमा ल्याइनेछ।
19. सीमावर्ती छिमेकी मुलुक र आन्तरिक पर्यटकहरुलाई आकर्षित गरी पर्यटन प्रवर्द्धन गर्न नवलपरासी (ब.सु.प.) को महलपोखरी, राप्‍ती गा.पा.स्थित देवीकोट र रोल्पाको रुण्टिगढी (होलेरी) क्षेत्रलाई हिल स्टेशनको रुपमा विकास गरिनेछ।
20. प्रदेशमा भाषा, साहित्य, कला, सङ्गीत र संस्कृतिको विकास एवं प्रवर्द्धनका लागि प्रदेश प्रज्ञा प्रतिष्ठानको स्थापना र सञ्चालन गरिनेछ। 
21. पूर्खाको अभ्यास र अनुभवबाट वैज्ञानिक जीवन पद्दतिको ज्ञानलाई जीवन्तता दिन संस्कृतिको पुस्तान्तरण  Back to Culture र प्राकृतिक जीवनशैलीको सम्मान Back to Nature सम्बन्धी सन्देशमूलक सामग्री तयार गरी प्रचारप्रसार र अभ्यासको वातावरण मिलाइनेछ। गृहस्थ जीवनलाई नैतिक एवम् व्यवस्थित बनाउन मनुस्मृतिबाट सनातन संस्कृतिका लक्षणहरु नामक सरल पुस्तक प्रकाशन गरी अभ्यासको वातावरण तयार गरिनेछ।   
22. प्रदेश भित्रका विभिन्न जातजातिको परम्परागत खानाको संरक्षण गरिनेछ। विभिन्न जातजातिको भेष-भूषा तथा संस्कृतिको संरक्षण तथा विकासका लागि सांस्कृतिक ग्राम निर्माणको अवधारणा अघि बढाइनेछ। पर्यटन तथा संस्कृति संरक्षण र प्रवर्द्धन गर्न सांस्कृतिक तथा पर्यटकीय मेला/महोत्सवको आयोजना गर्न सहकार्य गरिनेछ। बर्दिया राष्ट्रिय निकुञ्जलाई एडभेन्चर र मनोरञ्जनको केन्द्र बनाउन ठाकुरद्वारालाई लक्षित गरी "घुम्न जाऔं बर्दिया" नामक विशेष कार्यक्रम सञ्‍चालन गरिनेछ। 
23. पर्यटनजन्य व्यवसायको विविधीकरणका आधारमा विकास गरी प्रदेशमा रोजगारीको अवसर बृद्धि गरिनेछ। जैविक विविधता समेतका दृष्टिले मनोरम प्राकृतिक क्षेत्रहरु गुफा, पाटन, लेक, तालतलैया, झरनाको संरक्षण गरिनेछ। ठूला सहरहरुमा रात्रीकालीन पर्यटन प्रबर्द्धन गरिनेछ।
24. पर्यटनसँग वन कार्यक्रम सञ्‍चालन गर्नुका साथै स्थानीय निकायसँगको समन्वय एवम् सहकार्यमा पर्यटन प्रबर्द्धन कार्यक्रम सञ्‍चालन गरिनेछ। 
